
ДАВЛАТ СОЛИҚ ХИЗМАТИ ОРГАНЛАРИДА ПРОКУРОР НАЗОРАТИНИ ТАШКИЛ 

For citation: Usmonov Mansurbek Muhammadjonovich. IMPROVING THE MECHANISMS FOR 
ORGANIZING AND IMPLEMENTING PROSECUTORIAL SUPERVISION IN STATE TAX 
SERVICE BODIES. Journal of Law Research. 2026, 11 vol., issue 9. 

АННОТАЦИЯ 
Мақолада давлат солиқ хизмати органларида қонунчилик ижроси устидан прокурор 
назоратини ташкил этиш ва уни бевосита амалга ошириш ўртасидаги ҳуқуқий-ташкилий 
фарқлар таҳлил қилинган. Прокурор назоратини ташкил этишнинг ахборот-таҳлилий, 
режалаштириш ва устувор йўналишларни белгилаш, ҳамкорлик ва ахборот алмашинуви, 
ташкилий-услубий таъминлаш ҳамда ижрони назорат қилиш шакллари тизимлаштирилган. 
Назоратни амалга оширишнинг тайёргарлик, текшириш, қарор қабул қилиш ва ижрони 
назорат қилишдан иборат тўрт босқичли модели асосланган. Соҳада ягона амалиётни 
шакллантириш мақсадида Бош прокурорнинг алоҳида соҳавий буйруғини қабул қилиш ва уни 
Намунавий текшириш дастури билан таъминлаш таклиф этилган. 
Калит сўзлар: прокурор назорати, давлат солиқ хизмати органлари, назоратни ташкил этиш, 
прокурор текшириши, режалаштириш, ахборот-таҳлилий иш, идоралараро ҳамкорлик, 
соҳавий буйруқ, Намунавий текшириш дастури. 

СОВЕРШЕНСТВОВАНИЕ МЕХАНИЗМОВ ОРГАНИЗАЦИИ И ОСУЩЕСТВЛЕНИЯ 
ПРОКУРОРСКОГО НАДЗОРА В ОРГАНАХ ГОСУДАРСТВЕННОЙ НАЛОГОВОЙ 

СЛУЖБЫ 
АННОТАЦИЯ 

В статье исследуются правовые и организационные различия между организацией 
прокурорского надзора и его непосредственным осуществлением в органах государственной 
налоговой службы. Систематизированы информационно-аналитическая форма, планирование 
и определение приоритетных направлений, взаимодействие и обмен информацией, 

организационно-методическое обеспечение и контроль исполнения. Обоснована 
четырехэтапная модель непосредственного осуществления надзора, включающая подготовку, 
проверку, принятие решения и контроль исполнения. В целях формирования единообразной 
практики предложено принять отдельный отраслевой приказ Генерального прокурора и 
обеспечить его Типовой программой прокурорской проверки. 
Ключевые слова: прокурорский надзор, органы государственной налоговой службы, 
организация надзора, прокурорская проверка, планирование, информационно-аналитическая 
работа, межведомственное взаимодействие, отраслевой приказ, Типовая программа проверки. 

IMPROVING THE MECHANISMS FOR ORGANIZING AND IMPLEMENTING 

PROSECUTORIAL SUPERVISION IN STATE TAX SERVICE BODIES 
 

ANNOTATION 
The article examines the legal and organizational distinction between organizing prosecutorial 
supervision and directly implementing it in state tax service bodies. It systematizes four 
organizational forms: information and analytical work, planning and priority setting, cooperation and 
information exchange, and organizational-methodological support with implementation control. A 
four-stage model of direct supervision is substantiated, covering preparation, inspection, decision-
making, and monitoring of implementation. To promote uniform practice, the article proposes 
adopting a separate sectoral order of the Prosecutor General and supporting it with a Model 
Prosecutorial Inspection Program. 
Keywords: prosecutorial supervision, state tax service bodies, organization of supervision, 
prosecutorial inspection, planning, information analysis, interagency cooperation, sectoral order, 
Model Inspection Program. 
 

Кириш 
Давлат солиқ хизмати органлари томонидан қабул қилинадиган қарорлар ва амалга 

ошириладиган ҳаракатлар бир вақтнинг ўзида давлатнинг бюджет манфаатларига, 
тадбиркорлик фаолиятига ҳамда солиқ тўловчиларнинг мулкий ҳуқуқларига таъсир қилади. 
Шу боис мазкур соҳада прокурор назоратининг самарадорлиги фақат аниқланган 
қонунбузилишлар ёки қўлланилган таъсир чоралари сони билан эмас, назоратнинг қай 
даражада тўғри ташкил этилгани, текширишнинг манзилли ўтказилгани ва якуний ҳуқуқий 
натижага эришилгани билан баҳоланиши лозим. «Прокуратура тўғрисида»ги Қонун 
прокурорнинг қонунлар ижросини текшириш, қонунга зид ҳолатларга ҳуқуқий баҳо бериш ва 
прокурор таъсир чораларини қўллаш ваколатларини белгилайди, бироқ назоратни ташкил 
этишнинг соҳавий механизми ҳар бир йўналишнинг хусусиятидан келиб чиқиб 
аниқлаштирилиши талаб этилади [15]. 

Солиқ соҳасида бу масала айниқса долзарб. Чунки назорат объектининг ваколатлари 
кўп қиррали. Солиқ текширувларини ўтказиш, солиқ қарзини ундириш, маъмурий иш 
юритиш, молиявий санкциялар қўллаш, мурожаат ва шикоятларни кўриб чиқиш, ахборот 
тизимлари орқали ҳуқуқий аҳамиятга эга қарорларни шакллантириш каби жараёнлар турли 
ҳуқуқий режимларга бўйсунади. Бундай шароитда прокурор назоратини барча ҳолатларга бир 
хил ёндашув асосида ташкил этиш текшириш ресурсларининг самарасиз сарфланишига, 
муҳим хавфли йўналишлар эса етарли эътибордан четда қолишига олиб келиши мумкин. 

Тадқиқот доирасида ўтказилган сўров натижалари ҳам соҳада ташкилий-ҳуқуқий 
аниқликни кучайтириш заруратини кўрсатади. Респондентларнинг 64,0 фоизи амалдаги 

тартибда тўлиқ ҳуқуқий аниқлик мавжуд эмаслигини билдирган. Шунингдек, 
иштирокчиларнинг 76,7 фоизи Бош прокурорнинг алоҳида соҳавий буйруғини қабул қилиш 
заруратини тўлиқ ёки қисман қўллаб-қувватлаган [16]. 

Мақоланинг мақсади давлат солиқ хизмати органларида прокурор назоратини ташкил 
этиш билан уни бевосита амалга ошириш ўртасидаги фарқни назарий ва амалий жиҳатдан 
асослаш, назоратни ташкил этиш шакллари ҳамда уларни амалга ошириш механизмларини 
тизимлаштириш, прокурор текширишининг изчил босқичларини белгилаш ва соҳада ягона 
ташкилий-услубий ёндашувни таъминлашга қаратилган таклифларни ишлаб чиқишдан 
иборат. 

Адабиётлар таҳлили ва методология. 
Миллий ҳуқуқшуносликда қонунчилик ижроси устидан прокурор назоратини ташкил 

этиш ва амалга оширишнинг ташкилий-ҳуқуқий ҳамда услубий жиҳатларига алоҳида эътибор 
қаратилган. А.Б.Комилов соҳавий прокурор назоратининг умумий ҳуқуқий асослари 
«Прокуратура тўғрисида»ги Қонундан келиб чиқиши, назоратни амалга оширишда эса унинг 
предмети ва ҳуқуқий чегараларини аниқ белгилаш муҳимлигини асослайди [2, Б.50, 149–151]. 
А.Б.Комилов, Н.А.Азизов ва бошқа муаллифлар томонидан тайёрланган услубий қўлланмада 
прокурор текширувидан олдин қонунийлик ҳолатига оид зарур маълумотларни йиғиш ва 
таҳлил қилиш, текширишнинг мақсади ва асосий йўналишларини белгилашга эътибор 
қаратилган [1, Б.355–359]. 

Б.Х.Пўлатов, А.Б.Комилов ва бошқа муаллифлар жамоаси томонидан тайёрланган 
«Қонунчилик ижроси устидан прокурор назорати» дарслигида солиққа оид қонунчилик 
ижроси устидан назоратни ташкил этишда текширилаётган объектнинг ҳуқуқий мақоми, 
вазифа ва ваколатларидан келиб чиқиш, зарур маълумотларни олдиндан таҳлил қилиш, 
текширишда ўрганиладиган масалаларни белгилаш ҳамда махсус билим талаб этиладиган 
ҳолларда тегишли мутахассисларни жалб қилиш зарурлиги кўрсатилган [13, Б.253–254, 258–
259]. Мазкур ёндашувлар солиқ соҳасида прокурор назоратини умумий текшириш усуллари 
асосида эмас, балки назорат объектининг ўзига хос хусусиятларидан келиб чиққан ҳолда 
манзилли ташкил этиш заруратини кўрсатади. 

Хорижий илмий адабиётларда прокурор назоратини ташкил этишнинг ахборот-
таҳлилий ва режалаштириш жиҳатлари кенгроқ тадқиқ этилган. В.Н.Титова солиқ соҳасида 
назорат натижадорлигини қонунийлик ҳолати ҳақидаги ахборотнинг мунтазам келиб туриши, 
уни таҳлил қилиш ва кейинги назорат тадбирларини мазкур таҳлил натижалари асосида 
белгилаш билан боғлайди [11, Б.140–150]. Э.Б.Хатов ахборот таъминоти ва таҳлилнинг етарли 
даражада йўлга қўйилмаслиги прокурор назоратини ташкил этиш сифатига салбий таъсир 
кўрсатишини, режалаштириш эса умумий мақсадларни аниқ вазифалар, муддатлар ва 
ижрочиларга айлантирувчи ташкилий жараён эканини таъкидлайди [12, Б.114–116, 121–122]. 
Е.А.Куницына ҳам режалаштиришда мақсад, чора-тадбирлар, муддатлар ва масъул 
ижрочиларни олдиндан белгилаш зарурлигини қайд этади [5, Б.127–128]. 

Идоралараро ҳамкорлик масаласида Б.А.Назаренко прокуратура ва солиқ органлари 
ўртасидаги ахборот алмашинувини солиқ соҳасида прокурор назорати самарадорлигига 
таъсир кўрсатувчи муҳим йўналишлардан бири сифатида баҳолайди [8, Б.27–30]. В.А.Козлов 
солиқ, ҳуқуқни муҳофаза қилувчи, божхона ва бошқа ваколатли органлар ўртасидаги доимий 
ахборот ҳамкорлигини ҳуқуқбузарликларга қарши курашишнинг зарур ташкилий шарти 
сифатида кўрсатади [3, Б.71–79]. Н.В.Субанова таҳрири остидаги тадқиқотда эса прокуратура 
органлари ўртасида ахборот алмашинуви ва мувофиқлаштирилган ҳаракатлар прокурор 
назоратини ташкил этишнинг муҳим воситалари сифатида баҳоланган [9, Б.125–127]. 

Прокурор назоратининг услубий таъминланиши ва текшириш механизмига оид 
тадқиқотларда ҳам соҳавий хусусиятларни ҳисобга олишга алоҳида эътибор қаратилган. 
В.И.Рохлин, Н.В.Рубан ва А.В.Сальников солиқ соҳасида прокурорларнинг соҳавий 
тайёргарлиги, ижобий амалиётни умумлаштириш ва услубий материаллардан фойдаланиш 
зарурлигини таъкидлайди [10, Б.35–38]. И.В.Михеева прокурор текширишини назоратнинг 
асосий амалий воситаларидан бири сифатида баҳолаб, уни самарали ўтказиш учун илмий 

асосланган услуб зарурлигини қайд этади [7, Б.101–105]. О.Н.Коршунова текшириш 
методикаси ва тактикаси назорат предмети ҳамда аниқланган қонунбузилиш хусусиятига мос 
бўлиши лозимлигини асослайди [4, Б.192–200]. Р.М.Махьянова эса назорат тактикаси ҳар бир 
босқичнинг мақсад ва вазифаларига мувофиқ ташкил этилмаса, текшириш юзаки ва тизимсиз 
тус олиши мумкинлигини таъкидлайди [6, Б.67–77]. 

Мазкур илмий ёндашувларни умумлаштириш шуни кўрсатадики, мавжуд 
тадқиқотларда прокурор назоратининг ахборот таъминоти, режалаштириш, идоралараро 
ҳамкорлик, услубий таъминлаш ва прокурор текширишини ўтказишнинг алоҳида жиҳатлари 
етарлича ёритилган. Бироқ давлат солиқ хизмати органларида прокурор назоратини ташкил 
этиш шакллари билан уни бевосита амалга ошириш босқичларини ўзаро боғлиқ, шу билан 
бирга мазмунан фарқланувчи ягона механизм сифатида тизимлаштириш масаласи қўшимча 
илмий тадқиқ этишни талаб қилади. 

Тадқиқотда тизимли-тузилмавий, формал-ҳуқуқий ва мантиқий таҳлил, қиёсий-
ҳуқуқий, статистик таҳлил, социологик сўров ҳамда ҳуқуқни қўллаш амалиётини 
умумлаштириш усулларидан фойдаланилди. Ушбу усуллар прокурор назоратини ташкил 
этиш ва уни бевосита амалга оширишнинг ўзаро боғлиқ ҳамда фарқли жиҳатларини аниқлаш, 
мавжуд ташкилий-ҳуқуқий муаммоларни баҳолаш ва уларни такомиллаштиришга қаратилган 
таклифларни шакллантириш имконини берди. 

Муҳокама. 
Прокурор назоратини ташкил этиш ва уни бевосита амалга ошириш ўзаро боғлиқ 

бўлса-да, мазмунан фарқ қилади. Назоратни ташкил этиш кейинги назорат ҳаракатлари учун 
зарур шарт-шароитларни яратишни назарда тутади. Қонунийлик ҳолатига оид ахборот 
йиғилади ва таҳлил қилинади, устувор йўналишлар белгиланади, вазифалар 
режалаштирилади, ахборот алмашинуви ташкил этилади ҳамда масъул ходимлар ва зарур 
мутахассислар аниқланади. Назоратни бевосита амалга ошириш эса муайян ҳолат, ҳужжат ёки 
қарорни текшириш, унга ҳуқуқий баҳо бериш, тегишли прокурор таъсир чорасини қўллаш ва 
қонунийлик тикланганини назорат қилиш орқали ифодаланади. 

Шу асосда прокурор назоратини ташкил этиш шаклларини назорат фаолиятини 
тайёрлаш, тўғри йўналтириш ва мавжуд ресурсларни мақсадли тақсимлашга хизмат қилувчи 
ўзаро боғлиқ ташкилий ҳаракатлар мажмуи сифатида таърифлаш мумкин. Уларни амалга 
ошириш механизмлари эса ҳар бир шакл доирасида тегишли вазифалар ким томонидан, 
қандай кетма-кетликда ҳамда қайси ахборот манбалари ва воситалар асосида бажарилишини 
ифодалайди. 

 
жадвал 

 
Прокурор назоратини ташкил этиш ва амалга оширишнинг асосий фарқлари 
 

Мезон Назоратни ташкил этиш Назоратни амалга 
ошириш 

Асосий мақсад Назорат учун зарур ташкилий, 
ахборот ва услубий шарт-

шароитларни яратиш 
 

Муайян ҳолат бўйича 
қонунийликни текшириш ва 
ҳуқуқий натижага эришиш 

Асосий мазмун Ахборот йиғиш ва таҳлил қилиш, 
устуворликларни белгилаш, 
режалаштириш, ҳамкорлик, 

услубий таъминлаш 
 

Тайёргарлик, текшириш 
ҳаракатлари, ҳуқуқий баҳо, 

қарор қабул қилиш ва 
ижрони назорат қилиш 

Якуний натижа Манзилли ва асосланган назорат 
тадбири учун тайёр  
ташкилий модель 

Қонунбузилишни бартараф 
этиш, бузилган ҳуқуқни 

тиклаш ва профилактик 
натижа 

 
Функционал чегара Назорат объектининг 

ваколатларини амалга ошириш 
жараёнига аралашишни назарда 

тутмайди 

Қонунда берилган 
ваколатлар доирасида аниқ 
ҳуқуқий баҳолаш ва таъсир 

чоралари билан боғлиқ 
 
Давлат солиқ хизмати органларида прокурор назоратини ташкил этишни тўрт асосий 

шаклга ажратиш мақсадга мувофиқ. Биринчи шакл – ахборот-таҳлилий шакл. Назоратни 
самарали ташкил этиш учун, аввало, соҳадаги қонунийлик ҳолати ҳақида тўлиқ ва ишончли 
ахборот шакллантирилиши лозим. Шу мақсадда солиқ органларининг ҳисоботлари ва 
қарорлари мустақил ташқи манбалар маълумотлари билан қиёсланади. Жумладан, бюджет 
тушумлари молиявий маълумотлар, ташқи савдо операциялари божхона ҳисоботлари, 
қарздорликни ундириш ҳолати ижро материаллари, солиқ органлари қарорларининг 
қонунийлиги эса суд амалиёти ва мурожаатлар асосида баҳоланиши мумкин. Ахборот 
манбаларини молиявий-иқтисодий маълумотлар, ҳуқуқни қўллаш ва ижро амалиёти 
материаллари, мурожаатлар ҳамда бошқа таҳлилий ҳужжатларга ажратиш турли манбаларни 
ўзаро боғлиқ ҳолда таҳлил қилиш ва такрорий ахборот сўрашни камайтириш имконини 
беради. 

Ахборот-таҳлилий шакл механизми уч босқичда амалга оширилади. Биринчи босқичда 
қонунийлик ҳолатига оид маълумотлар турли манбалардан йиғилади. Иккинчи босқичда улар 
ўзаро солиштирилиб, такрорланувчи камчиликлар, кескин ўзгаришлар ва умумий йўналишлар 
аниқланади. Учинчи босқичда эса прокурор эътиборини биринчи навбатда талаб қиладиган 
ҳудуд, солиқ органи ёки фаолият йўналиши белгиланади. Бунда таҳлилнинг асосий мақсади 
статистик маълумотларни такрорлаш эмас, балки кейинги назорат фаолиятини асосли ва 
мақсадли йўналтиришдан иборат. 

Иккинчи шакл – режалаштириш ва устувор йўналишларни белгилаш. Ахборот-
таҳлилий иш жараёнида аниқланган муаммолар аниқ ташкилий қарорларга айлантирилмаса, 
таҳлилнинг амалий самараси чекланиб қолади. Шу боис режалаштиришда назорат объекти ва 
предмети, ўрганилиши лозим бўлган масалалар, масъул ходимлар, жалб этиладиган 
мутахассислар, ахборот манбалари, вазифалар кетма-кетлиги ва уларни бажариш муддатлари 
олдиндан белгиланиши лозим. Махсус билим талаб этувчи ҳолларда молия, бухгалтерия, банк, 
божхона, кадастр, статистика ёки ахборот технологиялари соҳасидаги мутахассисларни жалб 
қилиш масаласи ҳам тайёргарлик босқичида ҳал этилиши мақсадга мувофиқ. 

Режа қатъий ва ўзгармас ҳужжат эмас, балки янги маълумотлар ва таҳлил натижалари 
асосида аниқлаштириб бориладиган ташкилий восита сифатида қаралиши керак. Масалан, 
муайян ҳудудда солиқ органи қарорларининг суд томонидан такроран ҳақиқий эмас деб 
топилиши, бир хил мазмундаги шикоятларнинг кўпайиши ёки солиқ текширувларида 
процессуал камчиликларнинг мунтазам такрорланиши ушбу йўналишни устувор деб 
белгилашга асос бўлиши мумкин. Бундай ёндашув назорат ресурсларини қонунийликка хавф 
юқори бўлган йўналишларга мақсадли йўналтириш имконини беради. 

Учинчи шакл – ҳамкорлик ва ахборот алмашинуви. Солиқ соҳасидаги қонунийлик 
ҳолатини фақат бир идора маълумотлари асосида тўлиқ баҳолаш имкони чекланган. Шу боис 
ҳамкорлик прокуратура органлари ўртасидаги вертикал ва горизонтал ахборот алмашинувини, 
шунингдек, бошқа ваколатли органлар билан маълумот алмашишни қамраб олиши лозим. 
Муайян ҳудудда аниқланган тизимли камчиликлар бошқа ҳудудларда ҳам учраши 
мумкинлиги сабабли ижобий ва салбий амалиётни тезкор умумлаштириш, таққослаш ва 
тарқатиш назоратни самарали ташкил этишга хизмат қилади. Ташқи ҳамкорлик эса солиқ 
органлари маълумотларини суд, ижро, божхона, статистика ва бошқа манбалар маълумотлари 
билан қиёслаш орқали қонунийлик ҳолатини холис баҳолаш имконини беради [3, Б.71–79; 8, 
Б.27–30]. 

Тўртинчи шакл – ташкилий-услубий таъминлаш ва белгиланган вазифалар 
ижросини назорат қилиш. Солиқ соҳасида назоратни амалга оширувчи прокурордан умумий 
ҳуқуқий билим билан бирга солиқ маъмуриятчилиги, молия, бухгалтерия ҳисоби, текширув 
тартиблари ва замонавий ахборот жараёнларини тушуниш ҳам талаб этилади. Шу боис 
услубий таъминлаш текшириш саволномаларини тайёрлаш билан чекланмасдан, кўп 
учрайдиган қонунбузилишларни тизимлаштириш, қонунийлик ҳолатини баҳолаш 
мезонларини белгилаш, намунавий ахборот сўровлари ва таҳлил шаклларини ишлаб чиқиш, 
суд ва прокурор амалиётини умумлаштириш, қонунчиликдаги янгиликлар бўйича услубий 
тавсиялар тайёрлаш ҳамда масъул ходимларни мунтазам ўқитишни қамраб олиши лозим [9, 
Б.125–127; 10, Б.35–38]. 

Шу тариқа, назоратни ташкил этиш кейинги назорат ҳаракатларини самарали амалга 
ошириш учун зарур шарт-шароитларни яратиш билан якунланади. Ундан кейин назоратни 
бевосита амалга ошириш жараёни бошланади. Бизнингча, давлат солиқ хизмати органларида 
прокурор назоратини амалга ошириш тайёргарлик, текшириш, қарор қабул қилиш ва қабул 
қилинган қарор ижросини назорат қилишдан иборат тўрт босқичли модель асосида ташкил 
этилиши мақсадга мувофиқ. 

Биринчи босқич – тайёргарлик. Унда текшириш ўтказиш учун қонуний ва етарли 
асос мавжудлиги, текшириш предмети ва доираси, ўрганиладиган давр, зарур ҳужжат ва 
маълумотлар, жалб этиладиган мутахассислар ҳамда асосий ҳуқуқий мезонлар белгиланади. 
Ҳар қандай маълумот текшириш учун бевосита асос бўлавермайди. Шу боис прокурор дастлаб 
ахборотнинг ишончлилиги, эҳтимолий қонунбузилиш ва масаланинг назорат предметига 
тааллуқлилигини баҳолаши лозим. Мазкур босқич текширишда нимани, нима учун ва қайси 
мезонлар асосида ўрганиш лозимлигини аниқ белгилайди. 

Иккинчи босқич – текшириш. Бу босқичда ҳужжатлар, электрон маълумотлар, 
қарорлар ва мансабдор шахслар ҳаракатлари қонун талаблари билан қиёсланади. Масалан, 
солиқ аудити натижасида қабул қилинган қарор қонунийлигини баҳолашда аудитни тайинлаш 
асоси, буйруқ, муддатлар, текшириш ҳаракатлари, далолатнома, ҳисоб-китоблар, солиқ 
тўловчининг эътирозлари ва уларни кўриб чиқиш натижалари, шунингдек юқори турувчи 
орган ёки суд қарори ўзаро боғлиқ ҳолда таҳлил қилиниши лозим. Солиқ қарзини ундиришда 
эса қарзнинг юзага келиш асоси, шахсий ҳисобварақ маълумотлари, талабнома, инкассо 
топшириқномалари, чекловлар ва амалда ундирилган маблағлар ўзаро солиштирилади. Бу 
қонунбузилиш қайси босқичда юзага келганини аниқлаш имконини беради [7, Б.101–105; 6, 
Б.67–77]. 

Учинчи босқич – қарор қабул қилиш. Текширишда аниқланган ҳар бир камчилик бир 
хил прокурор таъсир чорасини қўллашни талаб этмайди. Қарор қабул қилишда «факт – 
ҳуқуқий норма – ҳуқуқий баҳо» ўртасидаги мантиқий боғлиқлик таъминланиши лозим. Бунда 
қонунбузилишнинг хусусияти ва оқибатлари, уни содир этган шахснинг ваколати, бузилган 
ҳуқуқни тиклаш зарурати, қонунбузилишга имкон берган сабаб ва шарт-шароитлар ҳамда 
таъсир чорасининг мутаносиблиги ҳисобга олинади. Прокурор солиқ органининг 
ваколатларини ўз зиммасига олмасдан, аниқланган ҳолатга қонунийлик нуқтаи назаридан 
ҳуқуқий баҳо беради. 

Тўртинчи босқич – ижрони назорат қилиш. Прокурор таъсир чораси қўлланилиши 
билан назорат жараёни якунланмайди. Унинг ижросини назорат қилишда қонунбузилиш 
амалда бартараф этилгани, бузилган ҳуқуқлар ёки давлатнинг қонуний бюджет манфаатлари 
тиклангани, айбдор шахсларга тегишли чоралар кўрилгани, қонунбузилишнинг сабаб ва шарт-
шароитлари бартараф этилгани ҳамда такрорий ҳолатлар хавфи камайгани баҳоланади. 
Олинган натижалар кейинги ахборот-таҳлилий иш ва режалаштиришда ҳисобга олиниши 
лозим. Шу тариқа, назорат жараёни «ахборот – режалаштириш – текшириш – ҳуқуқий баҳо 
– ижро – қайта таҳлил» изчиллиги асосида амал қилади. 

Амалдаги идоравий тартибга солишда мазкур моделни ягона тизим сифатида қамраб 
олувчи махсус ҳужжат мавжуд эмас. Бош прокурорнинг 2024 йил 9 февралдаги 293-сон 
буйруғи яширин иқтисодиётга қарши курашиш соҳасида назоратни ташкил этишга қаратилган 

бўлиб, солиқ органларида қонунчилик ижроси устидан прокурор назоратининг барча 
ташкилий ва услубий жиҳатларини комплекс тартибга солмайди [14]. Шу боис давлат солиқ 
хизмати органларида прокурор назоратини республика миқёсида ягона ташкилий-услубий 
ёндашув асосида тартибга солувчи Бош прокурорнинг алоҳида «Солиққа оид қонунчилик 
ижроси устидан прокурор назоратини ташкил этиш ва унинг самарадорлиги ҳамда 
таъсирчанлигини ошириш тўғрисида»ги соҳавий буйруғини қабул қилиш мақсадга 
мувофиқ. Унда назоратнинг мақсад ва вазифалари, устувор йўналишлари, объектлари, ахборот 
манбалари, объектлар кесимида текшириш мезонлари, мутахассисларни жалб қилиш 
шартлари, назоратни ташкил этиш ва амалга ошириш тартиби ҳамда фаолиятни баҳолаш 
мезонлари ягона тизимда белгиланиши лозим. 

Соҳавий буйруқни Намунавий текшириш дастури билан таъминлаш унинг амалий 
самарадорлигини оширади. Дастурда текширишга тайёргарлик жараёнида таҳлил 
қилинадиган маълумот ва ҳужжатлар, объектнинг ҳуқуқий мақоми ва ваколатларидан келиб 
чиқадиган асосий текшириш масалалари, жалб этиладиган мутахассислар, амалга 
ошириладиган текшириш ҳаракатлари, ҳужжатларни танлаб ўрганиш мезонлари ҳамда якуний 
натижаларни расмийлаштириш тартиби белгиланиши лозим. Бунда Намунавий дастур қатъий 
ва ўзгармас саволлар рўйхати эмас, балки муайян объект ва аниқланган хавф хусусиятига 
мослаштириладиган услубий асос бўлиши керак. 

Натижалар. 
Тадқиқот натижасида давлат солиқ хизмати органларида прокурор назоратини ташкил 

этиш ва уни бевосита амалга ошириш мазмунан фарқ қилувчи, бироқ ўзаро боғлиқ жараёнлар 
эканлиги асосланди. Назоратни ташкил этиш кейинги назорат ҳаракатлари учун зарур 
ахборот-таҳлилий, режалаштириш, ҳамкорлик ва услубий шарт-шароитларни яратишга 
қаратилса, уни бевосита амалга ошириш муайян ҳолатни текшириш, ҳуқуқий баҳо бериш, 
қарор қабул қилиш ва унинг ижросини назорат қилиш орқали намоён бўлади. 

Прокурор назоратини ташкил этишнинг тўрт шакли тизимлаштирилди, хусусан, 
ахборот-таҳлилий, режалаштириш ва устувор йўналишларни белгилаш, ҳамкорлик ва ахборот 
алмашинуви, ташкилий-услубий таъминлаш ва белгиланган вазифалар ижросини назорат 
қилиш. Мазкур шакллар ўзаро боғлиқ ҳолда амал қилиб, ҳар бирининг натижаси кейинги 
ташкилий ҳаракатлар учун ахборот асосини яратиши лозим. 

Назоратни бевосита амалга оширишнинг тайёргарлик, текшириш, қарор қабул қилиш 
ва қабул қилинган қарор ижросини назорат қилишдан иборат тўрт босқичли модели таклиф 
этилди. Тайёргарликда текширишнинг ҳуқуқий асоси ва предмети белгиланади. Текширишда 
ҳужжатлар, маълумотлар ва ҳаракатлар қонун талаблари билан қиёсланади. Қарор қабул 
қилишда «факт – ҳуқуқий норма – ҳуқуқий баҳо» ўртасидаги мантиқий боғлиқлик 
таъминланади. Ижрони назорат қилишда эса қонунбузилишнинг амалда бартараф этилгани ва 
бузилган ҳуқуқларнинг тиклангани баҳоланади. 

Прокурор назорати самарадорлигини фақат текширишлар ва таъсир чоралари сони 
билан баҳолаш етарли эмас. Самарадорлик қонунийлик ҳолатини тизимли таҳлил қилиш ва 
асосли режалаштириш, қонунбузилишларни ўз вақтида аниқлаш ва уларга тўғри ҳуқуқий баҳо 
бериш, бузилган ҳуқуқлар ҳамда давлатнинг қонуний бюджет манфаатларини тиклаш, 
қонунбузилиш сабаб ва шарт-шароитларини бартараф этиш, такрорий ҳуқуқбузилишларни 
камайтириш ҳамда прокурор таъсир чораларининг қонунийлиги ва амалий натижадорлиги 
билан баҳоланиши лозим. 

Шу муносабат билан Бош прокурорнинг алоҳида соҳавий буйруғини қабул қилиш ва 
уни Намунавий текшириш дастури билан таъминлаш таклиф этилади. Мазкур ҳужжатлар 
назоратни ташкил этишнинг ягона талабларини белгилаш, прокурор текширувларини 
объектнинг ҳуқуқий мақоми, вазифа ва ваколатларидан келиб чиққан ҳолда манзилли 
ўтказиш, ҳудудларда ягона амалиётни шакллантириш ҳамда назоратни аниқ ҳуқуқий натижага 
йўналтиришга хизмат қилади. 

Хулоса. 

Давлат солиқ хизмати органларида қонунчилик ижроси устидан прокурор назоратини 
такомиллаштиришда уни ташкил этиш билан бевосита амалга оширишни аниқ фарқлаш 
муҳим назарий ва амалий аҳамиятга эга. Назоратни ташкил этишнинг ахборот-таҳлилий, 
режалаштириш, ҳамкорлик ва ташкилий-услубий шакллари прокурор фаолиятини мақсадли 
йўналтирса, тайёргарлик, текшириш, қарор қабул қилиш ва ижрони назорат қилиш босқичлари 
қонунийликка изчил ҳуқуқий баҳо бериш механизмини таъминлайди. 

Бундай ёндашув прокурор назоратини алоҳида ёки вазиятга жавоб тариқасидаги 
тадбирлар мажмуидан қонунийлик ҳолатига асосланган, манзилли ва натижага йўналтирилган 
тизимга ўтказиш имконини беради. Соҳавий буйруқ ва Намунавий текшириш дастури мазкур 
моделни амалиётга жорий этишнинг асосий ташкилий-услубий воситалари бўлиб хизмат 
қилиши мумкин. Натижада назорат самарадорлиги миқдорий кўрсаткичлар билан эмас, 
қонунбузилишларни ўз вақтида аниқлаш, бузилган ҳуқуқларни тиклаш, давлатнинг қонуний 
манфаатларини ҳимоя қилиш ва такрорий қонунбузилишларни камайтириш даражаси билан 
баҳоланади. 

(Results of the sociological survey “Prosecutorial Supervision over the Implementation of Legislation 
in State Tax Service Bodies” conducted by the author in 2026.) 

